
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

масъулияти чекланган жамият. 

назоратининг либераллашуви юзага келди ва Туркистонда ҳам газеталар нашр этила 

бошланди. 1917 йилгача бутун Туркистонда маҳаллий мусулмонлар томонидан очилган 

босмахоналар, булар 1894 йилда Самарқандда, 1901 йилда Бухорода, 1904 йилда 

Андижонда, 1907 йилда Тошкентда, 1908 йилда Наманганда очилган эди[16:36, 8:189]. 

Босмахонанинг мусулмон эгаларидан бири Исъҳоқхон Ибрат 1908 йилда “Матбааи 

Исъҳоқия” номи билан машҳур бўлган нашриётни очишга ҳукуматдан рухсат олган 

эди[3:56]. 1906-1917 йилларда Туркистонда маҳаллий газеталар нашр этилиб, улар тез 

ривожлана бошлади. Аввалига матбуот нашрлари Туркистондаги подшо маъмурияти 

томонидан ёпиб қўйилган бўлса, 1917 йилга келиб, шу йилларда ташкил этилган барча 

нашрлар, “Натижа”, “Турк эли”, “Турон”, “Улуғ Туркистон”, “Ҳуррият”, “Эл байроғи” 

газеталари, “Юрт”, “Чаён” журналлари аксилинқилобий журнал сифатида ҳукмрон 

мафкура етакчилари томонидан тугатилади ва уларнинг мол-мулки партия, совет 

матбуоти фойдасига мусодара қилинади[15:23]. 

Адабиётлар таҳлили ва методологияси. “Эл байроғи” газетасининг 

ўрганилиши, адабиётлар таҳлили борасида фикр юритилганда шуни эътироф этиш 

керакки, кўп ҳолатларда муаллифлар 1906-1917 йилларда нашр этилган газеталар 

ҳақида, ёки газета муҳаррири Пўлат Солиев, Ашурали Зоҳирийлар ҳақида фикр 

юритганда, бу газетага эътибор қаратганликлари кўринади. Бунга сабаб “Эл байроғи” 

газетасининг жуда кам сонлари сақланиб қолганлигидир. Жумладан, тарих фанлари 

доктори, профессор Д. Алимованинг “Жадидчилик феномени” номли китобида муаллиф 

Фарғона жадидларининг кўзга кўринган намояндаси Ашурали Зоҳирийни 

мухториятнинг расмий матбуот органи –“Эл байроғи” газетасида ишлаб, Туркистон 

Мухторияти ғояларининг ривожи ва уларнинг халқ орасида кенг тарқалишига 

катта ҳисса қўшганлигини эътироф этади[1:248]. Тадқиқотчилардан Т. Қозоқбаев ва М. 

Ҳудойқулов томонидан ёзилган “Журналистикага кириш” номли дарслик китобида 

бошқа газеталар қаторида “Эл байроғи” газетаси ҳам тилга олинади ва совет ҳукумати 

томонидан мусодара қилинганлиги айтиб ўтилади [15:23]. Мирзо Улуғбек номидаги 

Миллий Университет тадқиқотчиси Д. Алиназарованинг “Обиджон Маҳмудов 

Фарғонада илк миллий газета асосчиси” номли мақоласида 1917 йилда очилган ўндан 

ортиқ жадид газета ва журналлари қаторида “Эл байроғи” газетасини эътироф 

этади[2:541-547]. Тилшунос олим Т.Тоғаевнинг “Ашурали Зоҳирий жадид курашчиси” 

номли мақоласида Зоҳирий ҳақида, бу пайтда у Муҳтор ҳукуматнинг нашр афкорига 

айланган “Эл байроғи” газетасининг муҳаррирларидан бири бўлиб хизмат қилади, деб 

ёзади[9:6]. Д. Жамалова “Жавоҳарлал Неру ҳурматига сазовор бўлган олим” номли 

мақоласида 1917 йил ноябрда Қўқонда Туркистон Мухториятини ташкил этилишида 

фаол иштирок этган миллат зиёлиларидан бўлган Пўлат Солиев Қўқон шаҳрида чоп 

этган “Эл байроғи” газетасининг бош муҳаррири сифатида, уни Туркистон Мухторияти 

ҳукумати нашрига айлантиришга катта ҳисса қўшганлигини эътироф этади[4]. Бундан 

кўринадики, “Эл байроғи газетаси” бугунги кунга қадар махсус тадқиқот манбаи 

сифатида ўрганилмаган. 

Муҳокама. Фарғона жадидларининг кўзга кўринган намояндаси Ашурали 

Зоҳирий ХХ асрда миллий матбуот, ўз тил ва лаҳжаларида рисола, китобча нашр этилиб, 

адабиёти тирилмаган ҳеч бир миллат ва тоифа қолмаганлигини эътироф этиб, 

инсонларга мурожаат этиб, қулоғингни пахтасини олиб ташлаб тингласанг эшитасан, 

қўзингни очиб чин назар билан қайси тарафга қарасанг уларни кўрасан, ҳеч бир овози 

чиқмаган, воизи кўринмаган қавм бўлса, у ҳам фақат биз туркистонликлар эди[6] деб 

эътироф этади. Туркистонда ХХ аср бошларида худди шундай аҳвол ҳукм сурар эди. 1906 

йилдан бошлаб Қўқонда “Садойи Фарғона”, “Тирик сўз”, “Эл байроғи” газеталари ва 

“Кенгаш”, “Юрт” журналлари нашр қилина бошланади. Бу газета ва журналларнинг 

асосий ғояси Туркистон халқининг мустақиллиги учун уларни сиёсий курашга ҳозирлай 

олиш эди. Бу муқаддас ишни жадидлар амалга ошира олдилар. Ўз матбуотлари орқали 

улар “Озодлик, тенглик ва адолат” ғояларини илгари суриб фаолият олиб борадилар. 

Жадидлар 1917 йилги февраль инқилобини сиёсий кураш жараёнига ўтиш билан 

бошлайдилар. Ўз дастурларида кўрсатилган деярли барча масалаларни, демократик 

давлат тузишдек сиёсий режани амалга ошириш учун ўлкани қолоқликдан чиқариш, 

халққа маърифат бериш, жамиятни ислоҳ қилиш олдидан Туркистонда Мухторият 

ҳукуматини барпо этиш, давлатни миллий қўшинига эга бўлишни таъминлаш, ўз 

миллий валютасини жорий қилиш, солиқлар тизимига ўзгартиришлар киритиш, 

ижтимоий иқтисодий ислоҳотлар ўтказиш, халқ оммасини сиёсий фаоллигини ошириш, 

мусулмон мактабларини таълим усули ва дастурларини ислоҳ қилиш каби ишларни 

амалга оширишга ҳаракат бошладилар. Бу ишда улар матбуот кучига таянадилар. 

Туркистон Мухторияти ҳукумати дастлабки демократик ҳукумат эди, албатта унга 

демократик матбуот зарур эди. “Эл байроғи”, “Бирлик туғи”, “Свободный Туркестан”, 

Известия Временного правителства Автономного Туркестана” каби ҳукумат газеталари 

ўзбек, қозоқ, рус тилларида нашр қилина бошланди. “Улуғ Туркистон”, “Ҳуррият” 

газеталари ҳам Мухторият ҳукуматига хизмат қила бошлади. Жадид матбуоти халқни 

ҳар вақт ғафлат уйқусидан уйғотувчи, миллат онгининг очқичи эканини намойиш эта 

олди.  

Натижалар. 1917 йил сентябрь ойидан бошлаб нашр этила бошлаган “Эл 

байроғи” газетаси, кейинчалик Туркистон Мухториятининг расмий органи бўлиб қолди. 

Бу газета Туркистон Мухторияти ғояларининг ривожи ва уларнинг халқ орасида кенг 

тарқалишига катта ҳисса қўшиб, Мухториятнинг ташкил этилиши ва унинг фаолиятига 

катта таъсир кўрсатади[1:248]. Алишер Навоий номидаги кутубхонанинг “Нодир 

китоблар бўлими”да “Эл байроғи” газетасининг 1917 йилдаги сонлари, 1,(сентябрь), 

8,(ноябрь), 12,(декабрь)-сонлари, 1918 йилдаги 17, 18-нашрий сонлари (январь), F-96 

[cб.2] рақами остида сақланади. Бугунги кунда бу газета ҳақида қўйидаги 

маълумотларни келтириб ўтиш ўринлидир. “Эл байроғи” газетасининг биринчи бети 

“Яшасин қўшма халқ жумҳурияти” деган шиор билан бошланиб, газетага ёзилмоқ баҳоси 

бир йилга саккиз сўм, олти ойга тўрт сўм 50 тийин, уч ойга икки сўм 50 тийин, бир 

донаси 10 тийин қилиб белгиланади. Газетада адрес алмаштириш ҳам назарда тутилган 

бўлиб, 50 тийинлик марка ва эски адрес бирга юборилиб, адрес очиқ равшан ёзилиши 

талаб қилинади. Нашриётга келган мақола ва хабарларни қисқартириш ёки лозим 

бўлганда ўзгартириш нашриёт ихтиёрида бўлиб, марка юборилмаса мақола эгасига 

қайтарилмаслиги деярли газетанинг ҳар бир сонида таъкидлаб борилади. Нашриётга 

келадиган эълонлар ва мақолалар учун баҳо белгиланган бўлиб, агар аввалги саҳифада 

эълон қилинадиган бўлса ҳар сатри учун қирқ тийин, охирги саҳифа йигирма тийин 

қилиб белгиланади. Адрес Қўқон нашриёти, “Эл байроғи”[10] газетаси, деган ёзувлар 

бор. Мундарижаси ҳам биринчи бетда бўлиб, йирик ҳарфлар билан хабар сифатида 

“Мусулмонлар городской думага сайлов кунлари яқинлашадир. Ғофил қолманглар” каби 

огоҳлантиришлар бор. “Эл байроғи” газетасига таъриф берилар экан, унинг ҳақида 

Фарғонанинг маркази бўлган Қўқон шаҳрида нашр қилинган сиёсий, ижтимоий, адабий, 

туркийча, яъни ўзбек тилидаги газета эканлиги, [11] ўқувчиларига муштарий дафтари 

очиқлиги, барча инсонлар ўз мақолалари билан унда иштирок этишга ҳақли 

эканликлари эътироф этилади. Газета “Турк эли”нинг ҳозирги замондаги моддий ва 

маънавий эҳтиёжларидан баҳс юритиб, муваққат ҳукуматни тадбир ва сиёсатлари, 

ҳарбий хабарларнинг энг мувофиқлари, ҳар хил эълонлар қабул қилинади. 

Газетада сиёсий жараёнларга алоҳида эътибор берилиб, биринчи саҳифадаёқ, 

“Русияда олти ойдан бери инқилоб давом этади”, “Шаҳар думасина ғалабасина сайлов”, 

“Бизнинг меҳнаткашлар”, “Доҳилий хабарлар”, “Керенский ҳузуринда Туркистон 

вакиллари” ва “Уфа шаҳридан”, “Ҳўқанд хабарлари”, поездларнинг ҳаракатлари, 

“Тошкант хабарлари”, “Ҳўқандда “Ғайрат” кутубхонасида каби эълонлар чоп этилади. Бу 

газетада муҳаррир Бўлат Солиев, нашри “Ғайрат ширкати”да дейилган бўлиб, бу 

нашриёт кейинчалик Қўқондаги Вайнер типолитографиясига асос бўлиб хизмат қилади. 

“Эл байроғи” газетаси муҳаррири Пўлат Солиев 1917 йил ноябрда Қўқонда Туркистон 

Мухториятини ташкил этишларида фаол иштирок этган шахслардан бири саналади. 

Айниқса, Қўқон шаҳрида чоп этиладиган “Эл байроғи” газетасининг бош муҳаррири 

сифатида уни Туркистон Мухторияти ҳукумати нашрига айлантиришга катта ҳисса 

қўшади. Пўлат Солиев давлат ҳокимияти таркибига йирик этник гуруҳлар вакилларини 

киритиш ҳақидаги ғояларни илгари сурган демократик руҳдаги зиёлилардан бири 

эди[4].  

Қўқондаги Ғайрат кутубхонаси ҳақидаги эълонда берилган маълумотларга кўра, 

у ерда ҳар бир фандан баҳси арабий, форсий ва туркий мутолаа ва мактабларнинг ҳар 

қайси синфлари учун турли суратда мактаб китоблари кўплаб ҳозирланганлиги 

эътироф этилади. Мирзохона (канселария)лар учун кераклик жиҳозларнинг борлиги, 

баҳолари арзон, озгина заколат берилса сўраганлари юборилиб турилиши ҳақидаги 

маълумотлар ҳам бериб борилади. 

Газетанинг 1917 йил 8-сонида Намангандаги китоб магазини ва ундаги китоблар 

сони ҳақидаги “Тиконли гул” номли хабар, “Мусулмон обшественной патриотлари”, 

“Виждон имтихонлари”, “Очередной собранияга ҳозирлик”, Фарғона мусулмонларининг 

еттинчи съезди, Сўнгги телеграм, “Ташвишли хабарлар”, турли хилдаги эълонлар нашр 

этилади[11].  

“Эл байроғи” газетасининг 1917 йил 12–сонида 12-робеул аввал, 13-декабрь 

кунида умум Туркистон мусулмонларининг “Мухторият байрами” бўлишлиги, 

Туркистон мамлакатининг ҳар жойида “Миллий сармоя” учун ионалар йиғилиши, ҳар 

бир мусулмон шу кунни улуғ байрам қилиб, баҳоли қудрат ёрдам беришлари 

таъкидланади. Газета “Мухториятли Туркистоннинг муваққат ҳукуматидан”, “Тошканд 

воқеалари муносабати ила”, “Мухториятға Туркистон мусулмонларининг 

шодлик намойишлари”, “Ташвишли воқеа”, “Туркистон воқеалари”, “Мухториятли 

Туркистоннинг муваққат халқ шўроси”, “Озиқ масаласи”, турли эълонлар каби мақола ва 

матнларни эълон қилиб боради[12]. 

“Эл байроғи” газетаси 1918 йилдан Туркистон Мухторияти нашри бўлганлиги 

сабабли юқоридаги сиёсий жараёнларга оид мақолалардан ташқари газетанинг юқори 

қисмида катта ҳарфлар билан “Яшасин Туркистон жумҳурияти” каби сўзлар ўрин олади. 

Газетанинг 1918 йилдаги сонлари “Мухториятли Туркистон муваққат ҳукумати” 

номидан чиқа бошлайди. Туркистондаги мавжуд ижтимоий, иқтисодий, миллий-

маънавий соҳаларни ривожлантириш ва давлатни мустаҳкамлашга қаратилган 

жараёнлар газета саҳифаларида ёритиб борилади. Газетанинг 1918 йил 17-сонида 

муваққат миллат мажлисининг қарори билан ўттиз миллион сўмлик олти фоизлик халқ 

заёми (давлат қарзи) ишлаб чиқилади. Мазкур заём ўн йил муддатда тўлаб берилиши 

маълум қилинади[13]. Газетанинг сақланиб қолган ва 1917 йилда нашр қилинган 1, 8, 

12 сонлари Қўқон шаҳрида жойлашган Вайнер типолитографиясида, Бўлат Солиев 

муҳаррирлиги остида чиққан бўлса, 1918 йилда нашр қилинган 17-сонида эса муҳаррир 

Бўлат Солиев билан бирга Ашурали Зоҳирий номи ҳам муҳаррир сифатида тилга 

олинади. 1918 йилдан Ашурали Зоҳирий “Эл байроғи” газетасида ҳам фаолият 

бошлайди. “Эл байроғи” газетасида Чўлпоннинг турк халқининг ғалабаси ҳақидаги 

“Озод турк байрами” шеъри чоп этилади. Газетанинг Қўқондаги “Ғайрат” ширкатида 

чиқарилаётгани, номи ҳам ўзгариб, “Вақтинчалик Туркистон автономиясининг халқ 

совети типографияси”, яъни рус тилида “Типография Временного Народного Совета 

Автономного Туркестана” деб юритила бошлайди. “Эл байроғи” газетасининг 1918- йил 

17 сони 23 январда нашр қилинган бўлиб, унда “Ғайрат ширкати аъзолари диққатина”, 

“Ҳиммат ва ғайрат керак”, “Сиёсат оламида” , “Доҳилия хабарлари”, Хорижий хабарлар, 

“Туркистон мусулмон меҳнаткаш деҳқон ва аскарларининг фавқулодда биринчи 

қурултойи”, “Андижондаги кўнгилсиз воқеа муносабати ила муваққат ҳукуматга”, 

“Туркистон хабарлари”, турли хабарлар, Ҳўқанд хабарлари, “Мухториятли 

Туркистоннинг миллат мажлиси ва муваққат ҳукумати тарафидан Мухториятли 

Туркистоннинг хурофалилари!», Идорага мактублар каби мақолалар эълон 

қилинади[13].  

“Эл байроғи” газетасининг 18-сони 1918 йил 26-январь санасида нашр этилади. 

1918 йилда нашр қилинган газетанинг 18-сонида “Ғайрат ширкати аъзолари 

диққатига”, “Мухториятли миллатлар ва большевиклар?», “Расмий хабарлар қисми”, 

“Англайдирган вақт”, “Умид сиздан”, “Туркистон мусулмон меҳнаткаш, деҳқон ва 

аскарларининг фавқулодда биринчи қурултойи” 8-мажлис, “Турли хабарлар”, “Доҳилий 

хабарлар, “Туркистон хабарлари”, “Миллий хабарлар”, “Телеграм хабарлари” Идорага 

мактублар, Эълоннома каби мақолалар ва хабарлар[14] ўрин олади. “Эл байроғи” 

газетасининг охирги сақланиб қолган сони 1918 йил 26 январга тўғри келади[14]. Т. 

Қозоқбаев ва М Худайқуловнинг “Журналистикага кириш” номли дарслик китобида 

келтирилишича, шу йилларда ташкил этилган барча нашрлар, жумладан “Эл байроғи” 

газетаси ҳам аксилинқилобий газета сифатида совет давлати томонидан тугатилади ва 

уларнинг мол-мулки партия, совет матбуоти фойдасига мусодара қилинади[15:23]. 

“Эл байроғи” газетаси Қўқонда нашр этилган бўлиб, нафақат Фарғона водийси, 

балки, Туркистон аҳли миллат зиёлилари томонидан тузилган Туркистон мухторияти 

сиёсатини ёритиб берувчи нашрий газета эди. Айниқса, бу 1918 йилдаги сонларида 

эълон қилинган мақолаларда аниқ ва равшан ўз аксини топади. Унинг сақланиб қолган 

сонларида берилган мақолалар мазмунида ҳам Туркистон аҳли томонидан тузилган 

мухториятчилик, миллий давлат ва уни бошқариш, халқнинг орзу умидларини рўёбга 

чиқариш масалалари муҳокама қилинганлигини кўришимиз мумкин.  

Хулоса. ХIХ аср охири ХХ аср бошларида вужудга келган матбуот таълим 

тизимини ислоҳ қилиш ва янгилаш билан бирга Россия империясида яшаётган 

мусулмонлар ижтимоий–сиёсий тафаккурининг алоҳида йўналишининг шаклланишида 

муҳим роль ўйнади. 1905 йилдаги рус ҳукумати томонидан чиқарилган манифест 

туфайли ўн бешдан ортиқ[5.6] нашрлар пайдо бўлди, бу эса ҳар бир кишига маълум бир 

эркинлик, шунингдек, матбуот эркинлигини ҳам берди. Россия ҳудудида яшаб турган 

мусулмонлар газета ва журналлар орқали бир-бирлари билан танишиб, бутун дунёда 

бўлаётган воқеа ва ҳодисалар билан қизиқиб мулоқот қилишар эди. Мусулмон матбуоти 

кимнидир билимини оширишга, яна бирини ижтимоий ишларни ривожлантиришга, 

учинчисини эса адабий ва педагогик фаолият билан шуғулланишда фаол бўлишларига, 

тафаккурларини ривожланишига ва янгидан янги ғояларнинг пайдо бўлиши ва 

ижтимоий ҳаётга татбиқ этилишига хизмат қилади. “Эл байроғи” газетасининг эса жуда 

оз, бешта сони сақланиб қолган бўлса-да, туркистонликлар ҳаётида жуда катта 

аҳамиятга эга бўлган, туб бурилиш даврида юзага келган мусулмонларнинг мустақил 

Туркистон Мухторияти нашри афкори эди. Бу газетадан янги ташкил этилиши керак 

бўлган давлатда амалга оширилиши режалаштирилган энг долзарб вазифалар ўрин 

олган эди. Уларни қандай амалга ошириш йўл–йўриқлари, Туркистонда яшаб турган 

халқнинг келгусидаги тақдири белгилаб берилган эди. “Эл байроғи” газетаси мана шу 

жиҳатлари билан ўз қадр- қимматига эга эди.  

